
VoSKoPojA, ViThKuqi, Por edhe... dArdhA!

Djepi i artë që përkundi Gliozhenët

Korça krenohet me të drejtë me Voskopojën dhe me 
Vithkuqin për lavdinë dhe madhështinë e tyre, shekuj më parë. 
Por, si një gur i çmuar në portretin e saj, vezullon edhe dardha. 

E bekuara e Perëndisë!
dardha, për bukuritë natyrore, mbetet thesar i paçmuar për 

të gjithë brezat. e vendosur në lartësinë 1 300 m mbi nivelin e 
detit dhe 20 kilometra në juglindje të Korçës, ofron një klimë 
shumë të shëndetshme dhe ajër të pastër. gjelbërimi dhe freskia 
e ditëve të verës, si edhe dimri me shumë dëborë, trashësia 
e së cilës shkon deri në një metër, e bëjnë dardhën një vend 
të preferuar në të gjitha stinët. në të gjitha stinët dhe në të 
gjitha vitet. Fillimi i emigracionit, që solli rritje të të mirave 
materiale, dhe modelet bashkëkohore nga bota e përparuar 
mbi konceptimin dhe organizimin e jetës në mënyrë sa më të 
larmishme dhe të kulturuar, krijuan një traditë të re që i dha 
kësaj bukurie natyrore një këndvështrim dhe vlerësim të ri. 

Për dardharin jo vetëm gëzimet familjare dhe festat fetare, por 
edhe ardhja e çdo bashkëfshatari nga emigrimi, për të pushuar 
disa ditë pranë familjes, në vendlindje, ktheheshin në piknikë 
masivë, ku oshtinte kënga dhe shpalosej vrullshëm vallja. Për 
muajt e pranverës dhe të verës këto ditë të gëzuara kaloheshin 
në lëndinat e gjelbëruara mes pyjeve, lisave, pishave, bredhave, 
pranë burimeve të ftohta me ujin kristal...

natyrshëm u krijua mundësia, që kjo bukuri natyrore të 
ndërthurej kaq magjishëm me botën e tyre të pasur shpirtërore 
dhe nëpërmjet mjeteve të informacionit të përcillej si brenda 
ashtu edhe jashtë Shqipërisë. Kështu mund të themi se 
fotografitë e realizuara me mjeshtëri nga dardharët, Pero 
Kaçauni e Thimi raci, u stampuan dhe hynë në histori si 
kartolinat e para shqiptare. Sigurisht, një reklamë joshëse për 
t’i kthyer shumë shpejt sytë nga dardha... 

Dalëngadalë nisi turizmi me vlerë të dyfishtë, sepse 
vizitorët kalonin një fundjavë apo udhëtim të këndshëm; 
u ripërtëriheshin energjitë dhe përmirësoheshin ndjeshëm 
nëse kishin shqetësime shëndetësore nga stomaku, veshkat, 
mushkëritë e mëlçia, sepse mes burimeve të shumta njëri ishte 
kurativ. një fakt domethënës për kohën është iniciativa e jani 
Batellit me të shoqen që lanë Amerikën për të ndërtuar në 
fshatin e tyre hotelin luksoz, ku organizoheshin ballo mondane 
me familjet e pasura që udhëtonin nga Korça me automobila.

me ndërtimin e rrugës automobilistike, në gusht të vitit 
1929, numri i turistëve erdhi në rritje të ndjeshme. Filloi të 
funksiononte rregullisht agjencia e shërbimit taksi, në të 
cilën punonin çdo ditë 5 shoferë dardharë me veturat e tyre 
tip “Ford”. Tashmë, fshati kishte marrë pamjen e një qyteti të 
vogël turistik... 

Ditën e përurimit të rrugës automobilistike. Dardhë, 1929.

Dardharët gjatë një pikniku, 1930.

Në vitin 1938, në tipografinë “Albania”, në Konstancë të 
rumanisë, u shtyp albumi i parë turistik “dardha”, botimi i 
shoqërive dardhare “Bashkimi” në Bukuresht dhe “Shpresa” 
në dardhë. Ky botim që mund të konsiderohet si oferta e parë 
serioze turistike shqiptare është ideuar nën patronazhin e entit 
Kombëtar të Turizmit e, veçanërisht, nën kujdesin e Princeshës 
maxhide dhe mbretit zog, me një hyrje brilante nga mjeshtri i 
fjalës shqipe, mitrush Kuteli.

himn do t’i ngrinte dardhës edhe Asdreni, poeti i shquar 
drenovar, që veronte shpeshherë mes asaj mrekullie përrallore:

 Në do jetë, o derëbardhë,
 Gjak në rrëmbat e shëndet,
 Merre rrugën shko në Dardhë,
 Ku ndjen gaz me të vërtetë.
   Lart ke mal të gjelbëruar
   Luleshtruar bukuri,
   Erë pylli të qëruar,
   Në qofsh plak, të bën të ri! 
lasgushit të madh, sikur të mos t’i mjaftonte gjoli i 

Pogradecit, për të shterur muzën e frymëzimit, mendjen do t’ia 
prishte edhe dardha, ku kalonte disa ditë të vitit. Për ne, është 
fat të shijojmë vargjet e tij, me kureshtjen e madhe nëse trimi 
është ai apo tjetërkush:

 Kjo mbrëmje me qetësi,
 Kjo pamje plot me bukuri,
 Kjo dehje plot me fshehtësi.
  Dhe vasha ndjen, dhe vasha rri,
  Dhe trimi vjen, dhe trimi s’rri,
  Dhe zemra zien e bren në gji...
   Kjo mbrëmje e pamje e dehje e fshehtë,
   Dhe vash e trim e zemër e shkretë,
   Si ndrin e shkrin dhe plas përpjetë...

ndërsa i madhi dritëro ka hedhur në letër jo poezi, por 
dashuri:

Nga dashuria për Dardhën unë fillova të bëhem çilimi. 
Shikoja hartën e Shqipërisë për të gjetur Dardhat e tjera, sikur 
këto të ishin pemë, dmth. dardha, dhe doja t’i provoja se cila 
ishte më e ëmbël. Dhe gjeja në hartë: Zall-Dardhë, Dardha e 
Tomoricës, Kurorë Dardhë, Dardha e... Atëherë ç’ndodhi me 
mua? Ndodhi vërtet si në një kopsht me dardha. Unë mora 
njëherë rrugën dhe shkova në Dardhën e Tomoricës. E dini se, 
për çudi, kjo Dardhë i ngjante Dardhës sime? Kishte shtëpi të 
gurta e rrugë të gurta. Edhe atje binte dëborë, edhe atje çelnin 
kumbullat lule të bardha. Pastaj shkova në Zall-Dardhën e 
Peshkopisë. Ishte tjetër Dardhë, po edhe ajo kishte një bukuri 
të veçantë. Mora rrugën për në Kurorë, Dardhën e Pukës. Edhe 
ajo ishte e hijshme. Mes këtij kopshti me Dardha të vendit tim 
është Dardha ime. Ah! Sa e dua këtë emër, “Dardhë!”. Por nga 
dardhat e tjera për mua është më e ëmbël...

Ëmbëlsinë e saj janë duke e shijuar në vitet e demokracisë 
edhe më shumë shqiptarë e turistë të huaj. Është po ajo 
bukuri, por tashmë me infrastrukturë të përmirësuar dhe 
shërbim bashkëkohor. mirëpo, dardha nuk është vetëm 
e bekuara e Perëndisë, ajo hijeshon madhërishëm dhe e 
veçantë në piedestalin e historisë. do të dëshironim të 
qëndronim pak më gjatë në jetëshkrimin e saj për të lëshuar 
pakëz dritë më shumë mbi atë çka është harruar, apo nuk 
njihet nga gjithkush.

duhet theksuar se ka diçka të veçantë në ecurinë jetësore 
të këtij fshati, të cilën mbase nuk e gjen tjetërkund. e përjeton 
këtë ndjesi në mënyrën e krijimit të këtij vendbanimi që nis 
në fillim të shekullit XVII. Thëniet e kohës dëshmojnë se kjo 

copë trualli shqiptar mes malesh dhe pyjesh të dendura, ka 
qenë shumë e sigurt për kryengritësit shqiptarë.

Kështu është themeluar e rritur dardha prej të “ikurve” - 
rebelëve që përndiqeshin dhe kishin probleme me sunduesit 
osmanë. në të shumtën e rasteve sepse nuk pranonin të 
ndryshonin fenë, por edhe për të ruajtur identitetin e tyre 
kombëtar. mjafton të shohësh me vëmendje pasqyrën e 147 
familjeve dardhare nga themelimi i fshatit në vitin 1624. mes 
tyre janë Berishët e Veriut të Shqipërisë dhe Suliotët e marko 
Boçarit të jugut tonë. edhe emri i këtij fshati, ka domethënien 
e vet. Thonë se pranë një burimi ndodhej një dardhë shtatlartë 
dhe degëgjerë, aty ku ishte pikëtakimi dhe vendpushimi i 
njerëzve të sapoardhur. Po aty, rreth e qark asaj peme, u hodhën 
edhe themelitë e shtëpive të para... 

Kështu, nga përdorimi i shpeshtë i shprehjes “... takohemi te 
dardha” në komunikimin e përditshëm edhe vetë vendbanimi u 
pagëzua me emrin dardhë.

natyra e këtyre njerëzve rebelë nuk u shfaq qoftë edhe 
në një rast të vetëm në bashkëjetesën e tyre. Vëllazërimi dhe 
bashkimi dhanë frytet e dëshiruara për ndërtimin e banesave, 
shtimin e tokës së punueshme, të bagëtive, sigurimin e ujit të 
pijshëm dhe gjithçka që duhej për të plotësuar nevojat e jetesës 
familjare. Fisnikëria, bujaria, sinqeriteti, besa... virtytet më të 
mira për njeriun, ishin pjesë e karakterit të këtyre njerëzve, 
ardhur nga trevat më të njohura në traditë, në kulturë dhe në 
histori. 

Ndër shekuj e vite këto vlera u shumëfishuan duke i dhënë 
dardhës dinjitet, emër dhe krenari. 

Të etur për dituri dhe shkollim! 
në vitin 1768 në dardhë është çelur për herë të parë shkolla, 

pra plot 350 vjet më parë. natyrisht, jo në gjuhën shqipe, por 
në gjuhën greke, sepse këtë mundësi të impononte situata 
politike e kohës. e pranuan këtë kusht jo në shkëmbim të 
identitetit kombëtar, por për hir të dëshirës dhe pasionit për më 
shumë dije dhe kulturë. në fshehtësi Papa jani zengo hartoi 

Pamje e Dardhës në vitin 1930.

një alfabet origjinal të gjuhës shqipe, me 33 germa, me qëllim 
përkthimin nga greqishtja të një pjese të librave fetarë. Kur 
erdhi dhespoti grek në dardhë, në korrik të vitit 1905, foli 
kundër gjuhës shqipe. Kjo i revoltoi burrat e fshatit, prandaj 
u desh ndërhyrja e autoriteteve për ta shpëtuar klerikun e 
padëshiruar nga ndëshkimi. 

 Sepse “... jemi shqiptarë dhe s’bëhemi grekë! në dardhë 
s’ka grekë!”, do të shkruante në gazetën “dielli”, më 23 qershor 
1911, një nga bijtë e shquar të saj, josif Pani. 

Për të mbërritur me padurim në atë ditë të shënuar të vitit 
1917, kur u çel shkolla shqipe me të parin mësues dardhar, 
leonidha çikën, i cili, bashkë me të atin, Vangjelin, i kishin 
paraprirë kësaj pune me krijimin e një biblioteke shumë të 
pasur me libra në gjuhën shqipe dhe në gjuhë të tjera, por që 
ishin të rralla dhe shumë të çmuara për nga përmbajtja. një 
shkollë e përparuar, programi i së cilës dallonte për frymën 
atdhetare, për dëshirën, për zhvillimin dhe edukatën për punë. 
moralisht dhe materialisht kjo çerdhe diturie frymëzohej dhe 
mbështetej nga bijtë e saj, që kishin emigruar nëpër botë. në 
vitin 1924 hodhi shtat ndërtesa e re, me një arkitekturë të bukur 
dhe moderne, që do t’ia kishte zili edhe vetë Korça. Pa vonesë 
dhe me një gëzim të madh iu përgjigjën thirrjes për ndihmë 
dardharët e Amerikës, që dërguan 12 mijë dollarë, edhe ata të 
rumanisë dërguan 46 mijë lei. edhe më shumë se kaq, mund 
të tregosh për dardhën kulturëdashëse...

në Kongresin e Alfabetit të gjuhës Shqipe, organizuar në 
manastir, më 1908, kontribut të vyer dha edhe dardhari Sotir 
Peci, i cili ishte anëtar i Komisionit. 

Kur në Shqipëri ende nuk ishte çelur universiteti i parë, 
shtatëdhjetë dardharë kishin mbaruar studimet e larta nëpër botë... 

nuk është rastësi që Shqipëria ka pasur edhe një ministër 
Arsimi nga dardha: Sotir Pecin, “mësues i Popullit”. 

Sikurse, nuk është pak për një fshat të ketë katër bijtë e vet 
ambasadorë, të cilët kanë përfaqësuar Shqipërinë në vende të 
ndryshme të botës. 

Shkolla e Dardhës e ndërtuar në vitin 1924.

Kursante në Shkollën e Qëndisjes “Singer” në Dardhë.

më 1918 - Arqile dardha, ambasador në Stamboll; më 
1936 - Sotir llaci, i ngarkuar me punë në Athinë; më 1956-
1966 - gaqo Pazja, ambasador në Bullgari, r.d. gjermane 
dhe ganë; më 2006-2008 - Teodor laço, ambasador në rusi.

Të shquar edhe në kulturë!
e nisim me cibunin e famshëm, kostumin karakteristik të 

grave, bukuri dhe madhështi e shtuar nga ngjyra kuqezi që 
nënkupton flamurin tonë kombëtar. Kush nuk e pa dhe nuk u 
mahnit?! dikush nga të huajt tentoi edhe ta grabisë! Fjala vjen, 
një studiues bullgar, duke e shoqëruar paturpësinë e tij edhe me 
fotografi të grave dardhare, i paraqet ato si valle nga Maqedonia 
Perëndimore. edhe më e denjë u ndje perla dardhare dhe etno-
koreografia shqiptare në vazhdimësi...

“Sheshi i valleve”, quhet një vend në dardhë, ku banorët e 
fshatit kërcejnë dhe interpretojnë valle popullore. më gjeni një 
rast të ngjashëm si në dardhë, ku të përdoret kjo toponimi. etja 
dhe shpirti i këtyre njerëzve për ta bërë jetën sa më të bukur e të 
gëzueshme ndihej në çdo familje. Aq sa të krijohej përshtypja 
se në këtë fshat kishte më shumë festa dhe gëzime sesa kudo 
tjetër. edhe mund të mungonte diçka në shtëpitë e tyre, por jo 
mandolina dhe kitara, cibuni i grave dhe mandioja e burrave. 
Kultura e të menduarit dhe qytetaria e të jetuarit kanë moshën 
e dardharit.

ndaj, më shumë sesa mirëqenie, na pëlqen ta quajmë ndjesi 
konceptore, aktin që bëri melo llaci, emigrant në rumani, kur 
në vitin 1850 shtroi me kalldrëm rrugën nga mulliri i çakos, në 
urën e gurtë, punë që më pas e vijoi Kristo gajo deri në pjesën 
e poshtme të fshatit. Po ashtu, më 1930 u rindërtua tubacioni 

Cibuni i famshëm, kostumi karakteristik i grave dardhare.

Dhjetë çifte bashkëshortësh dardharë.

i ujit prej balte. ndërkohë që 30 vjet më pas u zëvendësua me 
tuba metalikë dhe u ndërtua centrali elektrik, investime këto që 
kapën shumën e pesë mijë dollarëve, ndihmë nga djemtë e tyre 
në Amerikë.

Por, le të qëndrojmë thjesht në fushën e kulturës, për t’ua lënë 
vendin e mirënjohjes piktorëve... Shquan dinastia zengo me në 
krye Vangjelin, mjeshtrin e ikonografit dhe piktor afreskesh. Më 
pas, i biri, Papajani, që traditën e këtij profesioni ua la gjashtë 
vajzave të tij, tre prej të cilave Androniqi, Sofia e Thomaidha, 
vijuan studimet e larta për pikturë. Plejadës së piktorëve 
dardharë u bëjnë nder edhe grigor e nikolla zdruli, Thanas e 
Kristo zengo, Papa haradhamb dardhioti, Kristo ligor Vishnja, 
Kristo Jani Raci, Spiridhon Dunka, Kostandin Zografi etj.

Në Dardhë, në fillim të viteve 1900, kishte një dyqan me 
tabelën “Thimi raci teneqexhi-fotograf”, kohë kur në Shqipëri 
kishin studio grafike vetëm dy qytete, Shkodra dhe Korça. Emër 
të madh kanë lënë mjeshtërit e këtij arti, marubi dhe Sotiri, por 
në shenjë nderimi dhe mirënjohjeje për atë trashëgimi të pasur 
që i ka lënë Arkivit të Shtetit; “kapela i duhet hequr” edhe këtij 
njeriu. Thuhet se janë 2 000 foto në pllaka xhami, ku pasqyrohet 
historia jetësore 50-60-vjeçare e dardhës dhe e fshatrave pranë 
saj në atë fillimshekulli. Aparati fotografik, i përdorur nga ky 
mjeshtër fotografie, i bën nder dhe i jep dinjitet për artin që 
përfaqëson edhe muzeut historik Kombëtar në Tiranë.

nga dardha është profesor Spiro Kondo, studiues dhe 
historian. i pari që mbrojti tezën e prejardhjes së shqiptarëve 
nga pellazgët, të shtjelluar në veprën: “Shqiptarët dhe problemi 
pellazgjik”; bir i denjë i dardhës është edhe prof. niko laço, 
njeri me shumë dije e virtyte, po aq sa edhe i thjeshtë. lektori 
dhe titullari i lëndës së “Kimisë Analitike” në Fakultetin 

e Shkencave të natyrës. një nga themeluesit e sistemit të 
laboratorëve analitikë në Shqipëri.

endri Keko, Artist i merituar, regjisori i parë i dokumentarëve 
shqiptarë; jorgjia Velo, gaqo zdruli e jorgjia Batelli, tre artistët 
e Teatrit Kombëtar të operës dhe Baletit; maks Velo piktori 
i talentuar dhe skulptorja Valentina Balli. janë mbi 50 tituj 
librash me autorët dardharë...

nuk është rastësi që Shqipëria ka pasur një ministër Kulture 
nga dardha: Teodor laçon. 

Të palodhur për punë bijtë e saj! 
edhe sot, pas kaq shumë vitesh jetesë, toka e punueshme 

në dardhë është e paktë, por djemtë dhe burrat e saj e kanë 
kërkuar punën. e kanë gjetur dhe kanë qenë të përkushtuar dhe 
të dalluar kudo ku kanë punuar. Ata i gjeje në pyjet e olimpit, 
maqedonisë, Serbisë, rumanisë dhe Bullgarisë. më 1880 ata 

Kartolina e parë shqiptare. Urë në Dardhë. 
Foto: Pero Kaçauni, 1904.

mbërritën deri në Anadoll. madje ngritën komplekse sharrash, 
që punonin me ujë, në isekum dhe Antalie, ku përpunohej dru 
lisi, selvi, pishë, laricë dhe dru katrani për prodhimin e qymyrit. 

zakonisht iknin gjatë stinëve të vjeshtës dhe dimrit për 
t’u kthyer në pranverë dhe verë pranë familjeve, ku kryenin 
punët më të domosdoshme të shtëpisë. Pothuajse çdo herë në 
periudhën pranverë-verë dardharët linin edhe ditët e dasmave.

Nga fundi i shekullit XIX filloi emigrimi për në Amerikë. 
deri në vitin 1925, gati 60 familje kishin mbërritur në këtë 
vend të dëshiruar. gjithsesi, për ta në jetë të jetëve dardha 
do të ishte më e bekuar. e bekuar, por shumë shpejt u bë e 
zhvilluar dhe e përparuar nga djersa e punës së tyre të ndershme 
dhe të palodhur. Të ardhurat financiare, që u siguruan nga 
punët sezonale në vendet e Ballkanit, ose nga emigracioni 
në Amerikë, sigurisht që sollën në dardhë edhe mënyrën e 
jetesës perëndimore plot komoditet, të mira materiale dhe 
kulturë. 

Për të krijuar një ide më të qartë mbi këtë ndryshim social-
kulturor, po japim një panoramë të dardhës në vitet ’30. në 
atë kohë ajo kishte rreth 400 shtëpi dhe 2 000 banorë. nga 
pikëpamja arkitekturore dhe urbanistike ngjasonte më shumë 
me një qytet, ku zhvillohej një jetë social-ekonomike me të 
gjitha elementet e duhura të një qendre urbane. mbizotëronte 
një aktivitet i zhvilluar industrial, që përbëhej nga punishte 
të vogla private artizanati, zejtarie, shërbimesh dhe tregtie, 
si: këpucarë, fotografë, leshpunues, hekurpunues, dërstila, 
zdrukthëtarë, dyqane, kafene, hotele, pika përpunimi të 
produkteve bujqësore dhe blegtorale. 

Atdhetarë dhe liridashës!
Për arsye ekonomike, dardharët e lanë vendlindjen 

fizikisht, por në asnjë moment nuk u shkëputën shpirtërisht. 
ikën dhe mbetën të përmalluar për të afërmit dhe vendin 
e tyre. ikën dhe mbetën të vëllazëruar e të bashkuar me 
shqetësimin dhe detyrimin për të qenë sa më pranë Shqipërisë 
dhe familjeve të tyre. në të gjithë Amerikën shquheshin për 
cilësitë e tyre. 

e para shoqëri e shqiptarëve të Amerikës që përmendet 
është “Vëllazëria mirëbërëse e dardhës”, organizuar më 1 
janar 1905, ku në mbledhjen e parë u regjistruan 132 anëtarë, 
burra e djem dardharë. motivi i tyre kryesor ishte: vëllazërimi 
i dardharëve dhe përparimi i fshatit. jo vetëm në dardhë, por 
edhe në viset e tjera të Shqipërisë, shkuan si dhuratë të ardhurat 
e mbledhura nga kjo shoqëri.

Klubi i pari kombëtar në Amerikë me emrin “Klubi i 
dardharëve të rinj - Përparimi” u krijua më 1 mars 1909 
nga djemuria dardhare. qëllimi i tij ishte: “Të përmbledhë 
djelmërinë për t’u mejtuar bashkë dhe për të nxënë libra dhe 
fletë të ndryshme morale dhe shkencore, duke themeluar një 
bibliotekë në sallën e klubit... Të mbledhë prej kohe dardharët e 
Amerikës, për t’u mejtuar mbi punët me rëndësi të atdheut dhe, 
më në fund, të vendosë të hapë një shkollë shqipe në dardhë 
dhe të paguajë nga arka mësonjësit...”.

Kryengritjet e armatosura, që shpërthyen sidomos 
në Shqipërinë e Veriut, përcollën jehonën e tyre edhe te 
dardharët e Amerikës. Ky klub ishte i pari që u dërgoi ndihma 
bashkatdhetarëve kryengritës. një prej tyre ishte dardhari 
patriot gaqo Konda (gjoleka). Për mitingun e Bostonit, më 20 
maj 1910, që u organizua për të dënuar masakrat e turqve dhe 

I pari klub në SHBA “Klubi i dardharëve të rinj - Përparimi”, 1909.

Protestë në SHBA kundër pushtimit të Shqipërisë nga Italia Fashiste.

për të përshëndetur isa Boletinin, gazeta “dielli” shkruante: 
“zoti gjoleka rrëmbeu bajrakun e Shqipërisë dhe duke e hapur 
si një çarçaf kur mblidhen manat që shkunden, i hodhi dollarët, 
duke britur: ‘O burrani se këto janë fishekë për kryengritjen!’”.

 në emër të shoqërisë dardhare iu dërguan dy telegrame 
Konferencës së Ambasadorëve në londër për problemin e 
kufijve të Shqipërisë dhe Konferencës së Paqes në Paris.

Fan noli, një nga më të mençurit atdhetarë shqiptarë, që 
shoqërohej me dardharët, i vlerësonte ata duke shkruar se: 
“... grupi dardhar përbënte bërthamën e lëvizjes kombëtare në 
Boston, rreth së cilës u formua një ushtri patriotësh që bënë 
çudira”. 

mes tyre shquhet edhe një “gjeneral”, Vasil Pani, i cili pas 
Faik Konicës, u zgjodh kryetar i Federatës Panshqiptare “Vatra”, 
që kishte mbi 80 degë në të gjithë Amerikën. një bashkim 
vullnetarësh nacionalistë, që në momente krizash, kur fati i 
atdheut ka qenë në rrezik, ishte më autoritar dhe produktiv se 
edhe vetë qeveritë zyrtare të Tiranës. “Vatra” është organizata 
që mobilizoi forcat kombëtare në Amerikë dhe me anën e këtyre 
forcave shpëtoi Shqipërinë nga copëtimi. jo vetëm moralisht, por 
edhe financiarisht. Kujtojmë se shuma e shpenzimeve, kontribut 
i shqiptarëve në Amerikë, për të kryer këtë mision atdhetar, 
shumë përcaktues për fatet e kombit, ishte 200 mijë dollarë. 

Ashtu sikurse e përshkruan edhe Faik Konica, në një shkrim 
te gazeta “dielli”, datë 7 korrik 1922: “‘Vatra’... e inkurajuar 
nga zëri i popullit shqiptar, mori përsipër të veprojë në vend 
të shtetit të vdekur. nuk kërkoi ndere, as të drejtën e shtetit, 
por mori përsipër vetëm detyrat dhe harxhet. me shpenzimet 
e 'Vatrës' u mbajtën delegatët, u dërguan misione, u kablluan 
mijëra protesta, me një fjalë u organizua mbrojtja e Shqipërisë”. 



23Koço Gliozheni

Aq sa kryeministri i atëhershëm grek, Venizellosi, deklaroi 
se “... të vetmin pengim serioz që gjeti në epir greqia, ishte 
pengesa e vënë nga 'Vatra'.

Është “Vatra” që, denjësisht dhe meritueshëm, në mars të 
vitit 1943, ka pasur për kryetar edhe dardharin Vasil Pani. një 
atdhetar i devotshëm që nuk u shqua vetëm për kryetar, por më 
herët se kaq edhe si luftëtar... 

në vitin 1914, kur ende nuk i kishte mbushur 20 vjeç, 
Vasil Pani ishte ndër të parët që u regjistrua në grupin e 
dardharëve të tjerë, si: misto millonai, jani isaku, Thoma 
Ktona, ilo zdruli, Sarandi melka, Peter laçoja, Perikli 
Panori, Spiro Skënde etj., që lanë Amerikën për t’u rreshtuar 
në krah të Themistokli gërmenjit, që kishte krijuar “lidhjen 
Kombëtare”. Sapo arritën në Korçë, u vunë nën armë dhe 
morën pjesë në disa luftëra kundër rebelëve, e sidomos 
kundër andartëve grekë në zonën e fshatrave nikolicë, Arëzë, 
gorë dhe opar. Vasili u kthye në Amerikë plot krenari, sepse 
kishte luftuar me armë në dorë për Shqipërinë. Problemet 
dhe hallet e kombit nuk mbaruan dhe vendi vuante shumë 
nga plagët e asaj kohe... 

në vitin 1920, kur shqiptarët kishin rrëmbyer armët për 
të përzënë pushtuesit italianë, nga Amerika erdhi posaçërisht 
me mision atdhetar banda kombëtare “Vatra”, që drejtohej 
nga dardhari Thoma nashi. Ajo shkoi dhe në Vlorë për t’u 
dhënë zemër me himnet e saj dhe këngët e zjarrta patriotike 
luftëtarëve shqiptarë. Aty ku gjëmonin armët e Selam musait 
me shokë, lindi edhe frymëzimi i muzikantit dardhar për të 
kompozuar këngën, tashmë shumë të njohur, “Vlora, Vlora!”.

Për dardharët Amerika është konsideruar si atdheu i dytë. 
Aty ata ndjenë lirinë e vërtetë të fjalës, të shtypit, të të jetuarit 

dhe të besimit fetar. Aty i kanë nisur dhe realizuar të gjitha 
ëndrrat! mirënjohje që iu kthye në detyrim për të qenë qytetarë 
të rregullt dhe të devotshëm para ligjeve të shtetit amerikan. 
në çdo front pune ata ishin korrektë, të përkushtuar, të 
komunikueshëm dhe të fisëm. 

Karakteri dardhar gjatë luftës së Parë dhe të dytë Botërore, 
u shfaq në shkallën më të lartë; ata u dalluan për shpirtin e 
sakrificës dhe për virtytshmërinë. Në këto luftëra dardharët 
morën pjesë masivisht, dhe jo vetëm si luftëtarë, por edhe si 
oficerë në shërbim të forcave amerikane. Në këto përballje 
tragjike njerëzore dhanë jetën edhe katër djem dardharë, që 
janë shpallur dëshmorë të ShBA-së. jo më pak të mirëpritur, të 
vlerësuar e të nderuar, kanë qenë dardharët nga vetë amerikanët 
duke u përkrahur e u pranuar natyrshëm dhe dëshirueshëm si 
bashkëqytetarë. Bashkëjetesa dhe bashkëpunimi mes tyre ka 
qenë pikë referimi edhe për komunitetet e tjera, që jetonin 
në atë shtet-kontinent demokracie. Amerika, jo vetëm për 
dardharët, por për të gjithë shqiptarët, ka qenë aleati më besnik 
dhe strategjik, sepse ka mbrojtur lirinë dhe demokracinë e 
vendit tonë. Kjo është arsyeja pse të dyja kombet ushqejnë 
miqësi dhe respekt të ndërsjellët. edhe këtu, dardharët ndihen 
të privilegjuar...

më shumë se kureshtje është vlerësim i lartë, fakti që 
dardhën deri më tani e kanë vizituar pothuajse të gjithë 
ambasadorët amerikanë. në vitin 1929, qeveria amerikane 
dërgoi me mision ambasadorin e saj që t’i njoftonte familjet 
dardhare se djemve të tyre emigrantë, të cilët kishin luftuar si 
pjesë e ushtrisë amerikane dhe ishin vrarë gjatë luftës së Parë 
Botërore, u ishin lidhur pensione. 

i dyti ambasador amerikan ka qenë në dardhë, më 15 gusht 
1935, për të marrë pjesë në festën e Shën mërisë, në më të 
bukurën festë të fshatit. mikun e nderuar e ftuan në drekën 
e organizuar, ku u mahnit nga vallet dhe cibuni - kostumi 
karakteristik i grave. mbresa të pashlyera i la mikpritja, por 
ndërkohë u befasua nga komunikimi i lirshëm në gjuhën 
angleze me gratë dhe burrat e porsakthyer nga ShBA-ja. 

uilliam rajersoni, ka qenë ambasadori i tretë që e vizitoi 
dardhën në vitin 1993, i ftuar dhe i pritur me një festim 
mbarë popullor nga të gjithë banorët. Bashkëbisedimi i 
tyre u zhvillua mbi historikun e fshatit dhe në veçanti për 
jetën dhe veprimtarinë e emigrantëve dardharë në Amerikë. 
Pas tij, vite më vonë, në dardhë ka qenë edhe ambasadori 
limpreht.

Faqe lavdie dhe heroizmi të dardhës dhe të bijve të saj 
janë skalitur edhe në historinë e luftës nacionalçlirimtare. 
gjatë pushtimit fashist dhe nazist ky fshat ka qenë një 
bazë e rëndësishme dhe e sigurt për partizanët, veçanërisht 
për batalionin “Fuat Babani”, si dhe për Brigadën e dytë 
Sulmuese. Kontribut dhe mbështetje masive në ushqime 
e veshmbathje, për strehim dhe mjekim, që kulmon edhe 
sakrificën sublime të 16 bijve të saj, që derdhën gjakun për 
lirinë dhe atdheun... 

dardha deri në vitet ’80, kishte rreth 300 të diplomuar 
me arsim të lartë, si: mjekë, inxhinierë, shkrimtarë, piktorë, 
skulptorë... një pjesë e të cilëve me tituj e grada të larta 
shkencore. 

në dardhë ka lindur edhe babai i astronautit amerikan, kolonelit 
Uilliam Gregory, i cili së bashku me flamurin shqiptar udhëtoi për 
16 ditë, 5 orë dhe 8 minuta (2-18 mars 1995) në kozmos...

dëgjon kaq shumë për dardhën dhe natyrshëm thua se, çdo 
njeri, i lindur apo me origjinë nga ky fshat, e ka për “detyrë” 
të pasurojë këtë jetëshkrim të denjë. Të krijohet bindja e plotë 
se kjo trevë nuk e ka të vështirë që t’i japë atdheut ndër breza 
lisa shtatlartë...

Kozmonauti amerikan Uilliam Gregory me familjen e tij.
Simbolet e flamurit shqiptar dhe kostumet popullore të vajzave, 

që dëshmojnë krenarinë për origjinën shqiptare.



TË ThellA rrËnjËT e FiSiT gliozheni

Ndoshta, “të ikurit” nga Ukraina e Bullgaria...
 
nëse do t’i referohemi historisë së fshatit dardhë, që u 

krijua dhe u shtua nga “të ikurit”, e përndjekur nga osmanët, 
gliozhenët e përforcojnë edhe më shumë këtë arsyetim. Sipas 
gojëdhënës së përcjellë ndër breza, ata kanë ardhur nga jashtë 
Shqipërisë. ndoshta nga ukraina e Bullgaria...

Argument fillestar mbetet manastiri “Glozhen”, i cili 
ndodhet rreth 50 kilometra pranë kryeqytetit të Bullgarisë, 
Sofjes. manastiri “glozhen” është krijuar në mes të shekullit 
të 13-të nga princi i ukrainës, georgi glozh, i cili u vendos 
me lejen e mbretit bullgar ivan Asen ii. Ai ndërtoi atje 
një fshat dhe një manastir me emrin “glozhen” kushtuar 
ikonës “Shën Gjergji fitimtar”, të cilën e mbajti me vete 
nga ukraina. Shqiptimi glozhen të lë të ndezur jo vetëm 
kureshtjen, por më shumë se kaq mendimin se jo gjithçka 
mund të jetë rastësi. me siguri, gliozhenët e dardhës duhet 
të jenë një degë e këtij trungu shekullor, me rrënjë të hedhura 
në disa vende...

ndërkohë, kujtojmë se shekuj më parë, menjëherë pas 
pushtimit turk, nga zona e Korçës janë larguar shumë familje 
ortodokse shqiptare në mbrojtje të besimit të tyre fetar. Tashmë 
është e dëshmuar nga historianët se për gati 200 vjet ata 
qëndruan në Bullgari dhe, më pas, u zhvendosën në ukrainë. 
Fillimisht u vendosën 220 kilometra në veri të odesës, në 
fshatin Karakut. më pas, një pjesë e këtij komuniteti shqiptar u 
shpërngul në rajonin e brigjeve të detit Azov, ku u themeluan tri 
fshatra: Taz, Tyshki dhe Xhandran. Gjuha që flitet edhe në ditët 
tona nga këta banorë është një përzierje e shqipes me rusishten. 
gjithsesi, zakonet, veshjet dhe tiparet dalluese mbeten të njëjta. 
Banorët e këtyre tri fshatrave e identifikojnë veten si shqiptarë 
dhe numri i tyre shkon rreth pesëdhjetë mijë.

Vite më vonë, mbiemrin gliozheni e gjejmë në faqet 
e enciklopedisë greke “Pirsos”, vëllimi 10, faqe 750, ku 
shqipërojmë: “në vitin 1768 u çel në dardhë shkolla e parë 
në gjuhën greke. dardha, katundi shqiptar, ku jep mësim 
mësuesi i përjetshëm grigor Stanopulli i thirrur nga Kosturi. 
Kjo shkollë qëndroi deri në vitin 1810, ku u rithemelua nga 
isidor grigor gliozheni, i cili kishte kryer studimet në shkollën 
‘zosimea’ në janinë. isidori solli metoda të reja dhe organizim 
më të mirë në programet mësimore. Pas tij, në vitin 1841, erdhi 
i biri, Jani Isidor Gliozheni, i cili kishte studiuar për filologji në 
‘zosimea’. djali tjetër, Athanas isidor gliozheni, shërbeu për 
pak kohë si mësues dhe, më pas, u bë prift”.

Mbërrijmë kështu në emrat e veçantë të fisit Gliozheni, që 
kanë lindur në dardhë. isidori shfaqet si ndër të parët themelues 
të arsimit në këtë fshat. mision dhe stafetë që ua përcolli edhe 
dy djemve të tij. motivi i dardharëve që kjo shkollë të ishte në 
gjuhën greke, është plotësisht i qartë dhe i justifikuar për kohën. 

Pamje të manastirit “Glozhen” në Bullgari.

emigracioni ekonomik në vendet perëndimore dhe kryesisht 
në Amerikë, më shumë sesa pasuri u hapi horizont dhe u dha 
mundësinë të kuptojnë se ajo botë e qytetëruar dhe e zhvilluar 
kishte për bazë diturinë. dituri që mund të sigurohej vetëm 
nëpërmjet shkollës. gjendja gjeopolitike, në atë kohë, nuk të 
krijonte tjetër mundësi për të siguruar të ardhmen e fëmijëve. 
ja, pse ishte e domosdoshme të pranohej gjuha greke, pasi 
ndryshe do të mbeteshin analfabetë dhe prapa botës... Asnjë 
të keqe nuk pati dardha nga kjo zgjedhje për dituri 100 vjet 
më shpejt, duke mos “pritur” të çelej shkolla e parë shqipe 
në Korçë, më 7 mars 1887. nuk është mëkat të shpejtosh dhe 
të guxosh për të shkelur në udhët që ndihmojnë progresin 
individual dhe kombëtar. 

në këtë shkollë nisën ëndrrat e para të djemve dardharë, 
për të vijuar më pas ciklet e mesme dhe të larta të arsimimit në 
institucionet arsimore më të njohura të rajonit, duke mbërritur 
bujshëm deri edhe në pozicione të larta në administratën 
shtetërore të vendeve fqinje. Asnjëri prej tyre nuk e mohoi 
kombësinë dhe nuk tentoi të punonte kundër vendit të vet, 
përkundrazi, shtuan krenarinë dhe bënë të pamundurën për 
të ndihmuar mëmëdhenë në hapësirat dhe mundësitë që u 
krijoheshin. Ata ishin atdhetarë të denjë, që nuk reshtën së 
shprehuri mirënjohje dhe falënderim për mësuesit e tyre të 
parë: isidor, jani e Athanas gliozheni. 

Pak vite më vonë, koha do të nxirrte në skenë Pandeli 
Gliozhenin, tjetër pinjoll i këtij fisi që lë gjurmë në jetën 
shoqërore të trevës së Korçës. Tashmë në fushën e mjekësisë, 
duke spikatur për shpirtin human dhe profesionalizmin e lartë. 

Babai i tij, nikolla, mendohet të ketë punuar në sektorin 
e pyjeve dhe përpunimin e lëndës drusore. mjeshtëri që me 

siguri ka sjellë të ardhura të mjaftueshme për të plotësuar 
nevojat e familjes, si dhe për të përmbushur më së miri disa 
nga detyrimet më të domosdoshme. 

Pamje veriore e shtëpisë së Gliozhenëve në Dardhë.

e para, për të ndërtuar një shtëpi trekatëshe, që, edhe sot, të 
detyron të kthesh kokën dhe të nxit kureshtjen për arkitekturën 
e veçantë. Si fillim, për t’u realizuar ky projekt, me siguri, 
ka dashur të pranohet dhe të mirëkuptohet nga porositësi për 
koston e lartë dhe vështirësitë e shumta tekniko-praktike. Për 
fat, kjo banesë, edhe sot e kësaj dite vazhdon të përdoret dhe 
është në gjendje të mirë fizike. Duke e parë nga afër e kemi 
më të lehtë të përshkruajmë disa nga tiparet më dalluese të saj. 
Ajo mu në ballë ka të skalitur në gur ditëlindjen e vet: 1885, 
moshë që meriton respekt dhe detyrim për ta vlerësuar si një 
monument kulture për fshatin, sepse është mes shtëpive të 
para, që kanë hedhur shtat, dhe ndër të paktat që nuk i ndien 

vitet duke u shërbyer njerëzve me të gjitha parametrat e një 
jetese komode me shije klasike. 

muret janë mbi një metër gjerësi, dhe në lartësinë e tyre janë 
vendosur disa breza me drurë lisi për t’i rezistuar sa më shumë 
kohës dhe sidomos lëkundjeve të tërmetit, duke siguruar kështu 
elasticitetin e domosdoshëm për të mos u shembur. 

Kur Korça u shkund dhe u shkatërrua nga dy tërmetet e 
fuqishme, që ranë në vitet 1930 dhe 1960, kjo shtëpi pësoi 
vetëm një krisje...

Për vetë rrethanat lehtësuese, që dihen, gëlqerja dhe lënda 
drusore janë gjetur me lehtësi. Problem duhet të ketë qenë guri 
që, sipas të thënave të banorëve të moshuar, deri në atë kohë, 



34 Agron Sejamini 

dardha nuk ka pasur asnjë gurore, çka nënkupton se ky material 
bazë është sjellë nga larg dhe me vështirësi të mëdha transporti. 
muratorët, edhe këta jovendas, kanë qenë mjeshtër të gurit 
pasi kanë realizuar me përpikëri dhe me cilësi shumë elemente 
dekorative, që nuk i gjejmë në ndërtesat e deriatëhershme. 

Bien lehtë në sy dhe të lënë shije estetike, sidomos harqet 
gjysmërrethore të dyerve dhe dritareve, qoshet e shtëpisë me 
gur të skalitur, këndet e mureve të ndërprera për të krijuar 
pamje të veçanta dhe shumë elegante etj. Po me të njëjtën 

Pamje e tavanit dhe oxhakut të shtëpisë së Gliozhenëve.

fantazi krijuese vijon kjo ndjeshmëri arkitekturore edhe në 
mjediset e brendshme të kësaj banese. Saktësisht, duke hyrë 
nëpër dhomat e shumta të kësaj shtëpie, ke hyrë në botën e 
pasur shpirtërore të mjeshtërve dardharëve në përpunimin e 
drurit, të cilët kanë bërë emër deri në Amerikë. 

Art më vete është çdo panoramë tavani, çdo parket dyshemeje, 
çdo derë dhome, çdo parmak shkalle dhe çdo kornizë dritareje. 
Këtu nuk janë harxhuar shumë të holla pasi ka qenë dërrasa 
dhe talenti i tyre, por ama dhe nuk është kursyer kohë e mund 
për ta bërë më të bukur gdhendjen në dru. Të duket vetja se je 
në një ekspozitë antike. edhe dorezat e dyerve dhe dritareve 
janë po ato të 133 vjetëve më parë. natyrisht të konsumuara 
nga përdorimi i përditshëm, por funksionale, të papërsëritshme 
dhe vështirë ta gjesh hijeshinë dhe bukurinë e tyre edhe në më 
të mirat shoqet e tyre bashkëkohore. 

Sipas përllogaritjeve, pas dhjetë vjetësh, nikolla gliozheni 
me largpamësinë e tij të ndritur, ende pa u “tharë” gëlqerja e 
mureve të kësaj shtëpie trekatëshe, nis një investim tjetër... 
Shumë më të kushtueshëm, shumë më të leverdishëm, që ndër 
vite dhe shekuj do të lartësohej në një godinë shumëkatëshe. 
Thënë ndryshe, hodhi themelet e dinastisë gliozheni në 
mjekësinë shqiptare... djalin e vetëm, Pandeliun, e regjistroi 
për të studiuar në universitetin më të shtrenjtë dhe më me 
emër të Athinës, në Fakultetin e mjekësisë. në vitin 1902, ai 
diplomohet me rezultate të shkëlqyera dhe i ofrohet e drejta e 
punësimit në spitalet më të mira të kryeqytetit grek. mirëpo, për 
dardharin e etur për dije dhe dituri, stacioni i radhës do të ishte 
Parisi, ku kreu edhe specializimin pasuniversitar, dyvjeçar. As 
nga ofertat e punësimit në kryeqytetin francez nuk u tundua 
mjeku i talentuar shqiptar, sepse dëshira e tij ishte t’u shërbente 



37Koço Gliozheni

bashkatdhetarëve të vet. në vitin 1905, ai mbërrin në Korçë 
dhe fillon punën si mjek i përgjithshëm, por edhe okulist. 

Klinikën private doktor Pandeliu e kishte në një nga katet 
e shtëpisë së tij, që ndodhej pranë kinema “lluksit”. ishte 
një ndërtesë dykatëshe, me 16 dhoma, që pas çlirimit u 
shtetëzua dhe u kthye në Poliklinikën qendrore të qytetit të 
Korçës. Deri në fillim të viteve ’50, drejtor i saj ishte Pandeli 
gliozheni. ndërkohë, familjes së tij iu dha përsëri për banim 
një godinë dykatëshe, prapa Postës Telegrafike. Pas daljes 
në pension, katin e parë të saj, doktor Pandeliu e përdori për 
klinikë private, ku vijoi t’u shërbente bashkëqytetarëve gjatë 
gjithë kohës që gëzonte shëndet të mirë. në klinikën e tij, një 
pjesë e pacientëve ishin edhe nga fshatrat e qarkut të Korçës. i 
sjellshëm, korrekt dhe i përkushtuar do të shfaqej edhe përballë 
kësaj shtrese fisnike. Me shumë vëmendje e durim vizitonte 

Familja e madhe Gliozheni. Dardhë, 1898.

dhe ndihmonte këta njerëz në nevojë, që vinin nga zonat e 
thella malore. i vizitonte, i këshillonte dhe u shpjegonte me 
durim derisa bindej që ata e kishin kuptuar mirë përdorimin 
e ilaçeve. Bënte të pamundurën dhe në të shumtën e rasteve 

Pandeli Gliozheni gjatë kohës që ishte student. Athinë, 1900.

medikamentet kuruese ua jepte brenda ditës që kryente edhe 
vizitën mjekësore, me qëllim që ata të mos bënin udhëtim 
tjetër, pra, u kursente kohën dhe shmangte lodhjen rraskapitëse 
në mungesë të rrugëve dhe mjeteve të komunikacionit. Të 
shumta ishin rastet kur nga kjo punë “e shpejtë” pacientët nuk 

Diploma në gjuhën greke.

Faksimile e shkrimit me titull “Një kartolinë nisej nga Parisi”. 
Bëhet fjalë për një mesazh dashurie që Pandeliu ia dërgon nga Parisi, 

të fejuarës së tij, Aspasi Vison Papa në Korçë. 
Pikërisht ditën e 15-vjetorit të inaugurimit të Kullës Eifel.

mundeshin të bënin pagesën e plotë; sikurse asnjëherë për këtë 
arsye atyre nuk iu thjeshtua, apo iu ndalua ndonjë ilaç i recetës. 
Ky ishte Pandeli gliozheni!

Ajo që është më e rëndësishmja për t’u theksuar, ka të bëjë me 
faktin se shumicën e artikujve të barnave, i porosiste në Francë, 



42 Agron Sejamini 

Shefi i Shërbimit të Patologjisë në Spitalin “Cochin”, Paris, certifikon 
specializimin e mjekut shqiptar Pandeli Gliozheni, 1905. 

Certifikatë specializimi për mjekun Pandeli Gliozheni në Laboratorin 
Bakteriologjik të spitalit “St Joseph” të Parisit, 1905. 

në itali dhe në greqi, duke shfrytëzuar miqësitë e lidhura gjatë 
viteve studentore dhe pasuniversitare. Ky kombinim i përkryer, 
i aftësisë profesionale të mjekut me cilësinë e barnave, shtonte 
edhe më shumë garancinë e triumfit mbi sëmundjen për t’ia 
rikthyer pacientit shëndetin e dëshiruar.

Certifikatë specializimi për mjekun Pandeli Gliozheni 
në Maternitetin “Baudelocque” të Parisit, 1905. 

Leja e ushtrimit të profesionit të mjekut, 1905. 

ndërkohë që ai u specializua për okulistikë, njohuritë 
e fituara në auditorët mjekësorë më të njohur të Europës, i 
krijuan mundësinë për të shpalosur po aq suksesshëm aftësitë 
profesionale edhe në shërbimin e pediatrisë. Për formimin e tij 
profesional, ai bëri disa specializime në fushën e okulistikës, 
pediatrisë, obstetrikës etj. në klinikën e tij private pushtoheshe 
nga ndjesia se kishe prekur një botë tjetër. Sallën ku vizitonte 
fëmijët e kishte kompletuar me fotografi dhe me sende që 
ndikonin ndjeshëm në botën shpirtërore të çdo vogëlushi. edhe 
sikur fëmija të hynte në klinikë duke qarë nga dhimbjet, sapo 
hynte aty do të qetësohej dhe do të “shërohej” me gjithë ato 
mrekulli dhe bukuri engjëllore, që do t’i shfaqeshin befas në tërë 
hapësirën murale të klinikës. Sytë e vogëlushëve rrotulloheshin 
sa në një cep te tjetri dhe shijonin gjithçka nga ajo botë çudirash... 

Kështu, fëmija harronte dhimbjet dhe mjeku kishte mundësitë 
ideale për kontroll, pa qenë nevoja të ushtrohej dhunë, apo t’i 
bërtitej fëmijës në kërkim të qetësisë së domosdoshme për 

një ekzaminim të saktë. një kulturë e tillë mjekësore u jepte 
shpresë dhe besim edhe prindërve të merakosur.

Skamja ekonomike e asaj periudhe kishte lënë pasoja 
të rënda edhe në sektorin shëndetësor, duke e bërë jetën e 
atij brezi njerëzish shumë të vështirë. Për këto dhe të tjera 
arsye, ky qytet, një mjek të tillë do ta kishte sa luks, aq edhe 
domosdoshmëri. Kultura, shpirti human dhe përkushtimi e 
bënë doktor Pandeliun brenda një periudhe të shkurtër pune, 
një nga njerëzit më të nderuar dhe më të respektuar në Korçë. 

në dokumentet e kohës ai shfaqet përherë si anëtar i këshillit 
të qytetit për të dhënë ide dhe për të kontribuar për zhvillimin 
dhe përparimin e çdo sektori jetik të atij komuniteti. edhe më 
autoritar dhe më i fortë ka qenë si institucion Këshilli i Kishës, 
pjesë e të cilit ishin intelektualët më të njohur, njerëzit më të 
drejtë dhe të sinqertë që besonin në zot dhe shquheshin për 
qytetari e zemërbardhësi në marrëdhëniet me njerëzit e thjeshtë 
e, veçanërisht, me ata në nevojë. në këtë Këshill, Pandeli 
Gliozheni ka qenë i përhershëm, status i fituar nga agjenda e 
punës së tij, ku gjithë jetën u bë pjesë e pandarë e familjeve dhe 
njerëzve me shqetësime shëndetësore.

Për ndershmërinë dhe dinjitetin e doktor Pandeliut, edhe pse 
jetonte dhe punonte në Korçë, kishte nevojë edhe vendlindja 
e tij. dardharët jo vetëm krenoheshin me të, por edhe e 
mbështesnin dhe e bënin palë në diskutimin dhe miratimin e çdo 
projekti që kishte të bënte me përparimin e infrastrukturës dhe 
të jetës social-kulturore. Bashkëfshatarët e mërgimit e zgjodhën 
anëtar të komisionit që do të menaxhonte ndihmat financiare të 
dërguara nga Amerika dhe rumania për të kryer disa investime 
në fshat. nën kujdesin e tij nuk u shpërdorua asnjë dollar, sepse 
ai e përdori me efikasitet të plotë për shkollën, ujësjellësin, 



48 Agron Sejamini 

hidrocentralin etj. Pandeliu fizikisht shërbente në Korçë, ndërsa 
me shpirt dhe me zemër ishte në dardhën e tij të dashur. 

Proverbiale mbetet thënia e tij: “era e dardhës vlen më fort 
se qindra kuti e shishe me barna të sjella nga Evropa”, afishuar 
dukshëm e bukur në manifestin reklamues, në albumin elitar 
të titulluar “dardha”. edhe më shumë se kaq do të gjeni në atë 
faqe të së parës guidë turistike në Shqipëri. Kush më saktë dhe 
më fuqishëm se biri i saj, do t’ia bënte avokatinë dardhës për 
avantazhet klimaterike?!

ushtrimi i profesionit të mjekut, natyrisht që atij i krijoi 
mundësinë e një mirëqenieje të mirë ekonomike falë të 
ardhurave që siguronte nga puna e përditshme. ndërkohë, 
doktor Pandeliu dallonte në bulevardin e Korçës për veshjen 
e tij elegante, të stilit perëndimor, sjelljen e kulturuar dhe 
komunikimin e përzemërt. 

qytetaria e tij ishte e adhuruar, e dëshiruar për t’u respektuar 
dhe nderuar. Paraqitja e tij e rregullt dhe imazhi i përditshëm 
estetik ishte virtyt. Ai nuk i përkiste asaj race njerëzore, që 
shpeshherë e shfrytëzonte këtë privilegj për t’i bërë karshillëk 
varfërisë dhe pamundësisë. Përkundrazi, më shumë se kaq, ai 
donte të ligjëronte hijeshinë që i shkonte këtij qyteti duke nxitur 
sa më shumë njerëz që në xhirot e pasditeve gjatë bulevardit të 
Korçës të demonstronin këtë paraqitje... 

Pandeli gliozheni në përditshmërinë e tij, pas çdo hapi që 
bënte, pas çdo veprimi që kryente, pas çdo fjale që thoshte 
- shprehte modelin, kulturën dhe qytetarinë bashkëkohore. 
Kuptohet, ai ishte vetvetja pasi këto cilësi ishin pjesë 
e karakterit, gjithsesi, edhe për këtë vlerë ai meriton 
mirënjohje. mirënjohje për imazhin e jashtëzakonshëm që 
përcolli...

doemos që do të shfaqej si nëpër bulevardet e Athinës dhe 
të Parisit, sepse ashtu e dëshironte të ishte edhe qyteti i tij 
i lindjes. ndryshe nuk do të ishte zgjidhja dhe preferenca e 
padiskutueshme për të jetuar e punuar në Korçë, qyteti që nuk 
është përkëdhelur dhe vlerësuar si “Parisi i vogël” më shumë 
nga arkitektura e ndërtesave dhe pastërtia, sesa nga kultura dhe 
edukata e banorëve të tij...

një djalë kaq i shkolluar dhe i qytetëruar ka qenë ëndërr dhe 
fat i madh për t’u bërë dhëndër nga më të pasurat dhe nga më të 
njohurat familje korçare. mes tyre edhe ajo me mbiemrin Viso, 
nga më fisniket dhe më të fuqishmet në aspektin ekonomik. 
Kjo familje ndihmoi financiarisht Themistokli Gërmenjin, një 
nga patriotët shqiptarë, që luftoi për pavarësinë e Shqipërisë jo 
vetëm me penë, por edhe me pushkë. Akti më kulmor i tij ishte 
formimi i republikës Shqiptare të Korçës, më 10 dhjetor 1916, 
duke e shpëtuar krahinën nga pushtimi grek. Vite më pas, në një 
gazetë të asaj kohe, gjejmë të publikuar listën e personave që kanë 
ndihmuar me shuma financiare ngritjen e shtatores së Themistokli 
gërmenjit, vendosur në një nga sheshet kryesore të qytetit të 
Korçës. mes tyre lexojmë edhe emrin e dr. Pandeli gliozhenit. 

Thanasi, një nga djemtë e familjes Viso, ishte njeriu më i 
afërt i Themistokliut, me të cilin lidhi jo vetëm miqësinë, por 
shkriu në shërbim të misionit të tij patriotik, gjithë pasurinë. 
Pikërisht, motra e tij, Aspasia, u bë bashkëshortja e Pandeliut. 

nuk pati diploma e medalje universitetesh të huaja kjo femër, 
por personaliteti dhe emri i saj gjithë jetën spikati për mirësitë 
e shumta që bënte në ditët e festave fetare, kur shpërndante 
dhurata për njerëzit e thjeshtë dhe ndihma të vazhdueshme në 
ushqime dhe veshmbathje për familjet që përjetonin varfërinë 
ekstreme. Shpirtbardhësia dhe zemërgjerësia e Aspasisë ishte 

Bashkëshortët Aspasi dhe Pandeli Gliozheni me fëmijët. Viti 1923.
Nga e majta: Koço, Niko, Erieta dhe më i vogli Kristaqi. 

melhem për dhjetëra familje korçare... Thonë, se në atë kohë, 
ishte e vështirë të dalloje se kush kishte më shumë dashamirës, 
Aspasia apo Pandeliu. 

dy njerëz që kishin të përbashkët urtësinë, mirësinë dhe 
dashurinë, doemos do të krijonin dhe do të gëzonin një çerdhe 
të ngrohtë e të lumtur familjare. motivi i njëjtë, detyrat e ndara. 
Pandeliu - burrë i shkolluar, me kulturë europiane dhe me gjen 
të trashëguar mençurie. Aspasia - grua e fisme, shpirtmadhe dhe 
bujare. çdo fjalë e saj ishte burim ëmbëlsie, mirësie e dashurie. 
Të dy të bekuar në familje, në miqësi dhe dashuri, sepse gjithë 
jeta e tyre nuk kishte kuptim pa një marrëdhënie të përsosur, 
të sinqertë dhe njerëzore. zoti ishte me ta kur vendosi t’i bënte 
një trup dhe një mendje. Ashtu i njohu Korça gjatë jetës së tyre. 
Ashtu i kujton Korça edhe në përjetësinë e tyre. Tregojnë se pa 
mbushur Aspasia dyzet ditët e ikjes, u shua edhe Pandeliu. 

ikën të gëzuar dhe të palënduar, çka deshën e realizuan. Fëmijët 
janë pasqyrë e prindërve thotë një urtësi popullore. Katër fëmijë 
lindi dhe rriti ky çift bashkëshortësh. njëri më i mirë se tjetri... 

e para, erieta. Vajzë e ardhur në jetë si për të lehtësuar 
sadopak të ëmën nga punët e shumta, sepse dera e madhe edhe 
njerëzit i ka lumë... Porta e shtëpisë së gliozhenëve ka qenë 
përherë me kanate të hapura. nuk mund ta lije tjetrin në pritje, më 
saktë në dhimbje nëse vinte për një shqetësim të vetin, të fëmijës 
dhe për çdo pjesëtar tjetër të familjes, ditën apo natën. Sepse, 
aty ku do të ishte fizikisht doktor Pandeliu, ishte dhe klinika. 
ja pse i duhej shpejt një vajzë kësaj shtëpie - për të pritur dhe 
përcjellë njerëzit që vinin për mall dhe për hall. “Vajza i ka ditët e 
numëruara në derë babai”, - thonë korçarët. me erietën u bë edhe 
më i ashpër ky slogan, sepse martesa e shkëputi nga familja dhe 
vendlindja e saj e dashur. Është e vërtetë se, kultura e gjithanshme, 

shkollimi, talenti për pikturë e muzikë dhe bukuria fizike, në sytë 
e djelmoshave korçarë, e bënë atë shumë të pëlqyeshme e të 
lakmueshme. mirëpo, tjetërkund përkundej fati i saj... 

Erieta me dy vëllezërit, Nikon dhe Koçon.

gjatë luftës italo-greke, ku zonë veprimesh ushtarake ishte 
edhe qyteti i Korçës, ajo u njoh me një oficer të lartë grek, Jorgo 
hariton, me origjinë shqiptare, prindërit e të cilit kishin lindur 
në zagori të gjirokastrës. ndjesia dhe mirëkuptimi ushqyen 
shumë shpejt mbarësinë dhe pas disa muajsh erieta krijon 
familjen në Selanik, aty ku bashkëshorti i saj u emërua kryetar 
i gjykatës dhe në vazhdimësi të karrierës së tij profesionale do 
të ishte një nga pesë anëtarët e gjykatës së lartë të greqisë. 
Asgjë nuk i mungonte erietës. Por, fati e ndëshkoi të mos i 
takonte sa ishte gjallë, njerëzit e saj të afërm në Shqipëri, për 
shkak të marrëdhënieve të acaruara midis dy vendeve. dhe, 
sikur të mos i mjaftonte kjo lëngatë shpirtërore, erieta nuk 
lindi as fëmijë...

Pesë vjet më pas lindi nikoja, fëmija që i shtoi familjes 
gliozheni lumturinë dhe Pandeliut qetësinë për t’i lënë stafetën 
e trashëgimisë së profesionit të mjekut. ecuria e mirë në 
mësime përgjatë viteve të shkollës fillore dhe asaj të mesme, të 
cilën e kreu në Selanik, garantoi edhe më herët shpresën se do 
të plotësohej ëndrra prindërore. Për këtë qëllim, një hap para 
djalit, në teori e në praktikë ishte vetë i ati, i cili preferoi dhe ia 
mundësoi që studimet e larta për mjekësi, t’i fillonte në një nga 
universitetet më të njohura të munihut, në gjermani. Vitin e 
parë punoi dhe përvetësoi gjuhën gjermane. Programi mësimor 
për mjekësi ishte parashikuar në vitin e dytë. e nisi, por nuk e 
bitisi. Filloi të përjetonte një ndjesi të çuditshme deri në ankth, 
veçanërisht në lëndën e “Anatomisë” gjatë ekzaminimeve me 
trupat e pajetë. 

Shkurt, ndërpret studimet dhe lë gjermaninë për Francën, 
ose thënë ndryshe mjekësinë për drejtësinë. diplomohet me 
rezultate të larta dhe kthehet për t’i shërbyer vendit të vet. 

Nga e majta: Koço, Niko dhe më i vogli Kristaqi.

Akt qytetarie dhe atdhetarie, që vite më parë e kishte bërë 
babai i vet. Atë që do të bënin më pas edhe dy vëllezërit e 
tij...

nikoja, në pjesën më të madhe të karrierës së tij 
profesionale, punoi si jurist në Kolegjin e Avokatëve të qytetit 
të Korçës. ndërkohë, disa vite ka shërbyer edhe si gjyqtar në 
elbasan dhe Kryetar i gjykatës së qarkut të dibrës. u martua 
me Aleksandrën, bijë nga fisi Kallço në Korçë. Lindën dy 
djem, Pandushin, i cili kreu studimet e larta për mjekësi duke 
dhënë kontribut të vyer si mjek e për disa vite edhe si drejtor 
i spitalit të qytetit të laçit, lorencin, që studioi në Fakultetin 
histori-Filologji dhe vazhdon të jetë prej kohësh, drejtor i 
muzeut Kombëtar të Artit mesjetar në Korçë, institucion ky 
që konservon trashëgiminë më me vlerë të krijuar nga piktorët 
shqiptarë në shekuj. 

Koçoja ka qenë i treti i fëmijëve të çiftit Aspasi dhe Pandeli 
gliozheni. i disiplinuar në familje, i përkushtuar në mësime 
dhe i pasionuar pas mjekësisë që e vazhdoi pasi mbaroi me 
rezultate të larta liceun e Korçës. duke qenë maja e vargmalit 
të gliozhenëve, do të ketë gjithë vëmendjen tonë...

Kristaqi, më i vogli i djemve në moshë, në jetë ishte po aq i 
denjë dhe madhështor sa i ati dhe vëllezërit. Ai i përket shkollës 
italiane, ku kreu universitetin, në më të mirin universitet të 
shkencave inxhinierike, me përvojë mbi 600-vjeçare, pikërisht 
në Bolonjë, ku u diplomua si inxhinier ndërtimi. nga viti 1943 
e në vazhdim punoi në ministrinë e ndërtimit, ku për shumë 
vite kreu detyrën e zëvendësministrit. i talentuar, i kulturuar, 
i motivuar, i sigurt dhe autoritar në profesion. edhe ky si 
vëllezërit e tij, bëri epokë në sektorin ku shërbeu. 

djalosh ishte kur u emërua kryeinxhinier i kantierit të madh 
për bonifikimin e kënetës së Maliqit. Madje i emëruar menjëherë 
pas ndëshkimit famëkeq me pushkatime, burgosje e internime 
të stafit drejtues të deriatëhershëm, duke i cilësuar padrejtësisht 

Erieta me dy vëllezërit, Nikon dhe Koçon.

sabotatorë e armiq të popullit. Pas çdo dite pune, tensioni dhe 
dhuna psikologjike e lodhnin dhe e linin pa gjumë, ndoshta 
më tepër se edhe vetë puna profesionale e fizike. Ky shantazh 
u përjetua deri ditën e fundit që u zyrtarizua kryerja me sukses 
e kësaj vepre me rëndësi strategjike për ekonominë dhe shtetin e 
asaj kohe. dëshmitarët e asaj dite, tregojnë se në ceremoninë e 

inaugurimit të njërës prej urave më të mëdha që kishte ai projekt, 
dikush nga shtetarët e lartë i është drejtuar Kristaqit: 

- hë! Si ndihesh para se ta lëshojmë ujin? qëndro sipër saj 
që të shohim nëse do të dridhen apo jo këmbët?

Pas disa minuta emocionesh të forta, ajo dysheme betoni 
u shndërrua për Kristaq Gliozhenin në piedestal triumfi për 
dinjitetin individual dhe seriozitetin profesional. Provë që 
do t’i jepte në të ardhmen statusin e njërit prej drejtuesve 
të rëndësishëm të kantiereve të punës për ndërtimin e dy 
hidrocentraleve në luginën e lumit mat dhe në Vaun e dejës. 
më e vyer ka qenë veçanërisht puna që ka kryer në ministrinë 
e ndërtimit. 

Profesionist i kompletuar që me sy e veshë përcillte 
gjithçka të re nga literatura shkencore e huaj dhe nga përvoja 
bashkëkohore, falë zotërimit të disa gjuhëve të huaja. u martua 
dhe krijoi familje me ollgën, vajzë e sjellshme dhe e edukuar 
nga dera fisnike e familjes Moisiu të Durrësit. Edhe ky çift 
i përsosur bashkëshortësh gëzoi dy djem: Petrin, që vazhdoi 
studimet e larta për inxhinieri ndërtimi dhe ka punuar në 
institutet e Projektimit në Tiranë, ndërsa enri u diplomua mjek 
kardiolog dhe pas viteve të demokracisë punon në qendrën 
nacionale të Kërkimeve mjekësore në Firence të italisë.



Kinema “LLuKsi” - LuKs për GLiozhenët

të parën ekspozitë me piktura, pas kthimit nga rumania, piktori i shquar 
i peizazhit shqiptar, Vangjush mio, e ka çelur në sallat e kinema “Lluksit”. në 
ftesën e përgatitur me këtë rast mes rreshtave lexojmë: “ekspozita do të hapet 
në Qendrën Kulturore të Gliozhenëve”... 

nuk bleu prona apo biznese të tjera fitimprurëse në qytetin e Korçës, 
pandeli Gliozheni. një arsye mund të ketë qenë se edhe ato fitime që siguroi 
nga profesioni i mjekut i investoi për djemtë, që studiuan në universitetet më të 
njohura të europës. por meraku i tij, si dashamirës i kulturës, artit, qytetarisë 
dhe civilizimit, ishte të ngrinte një Qendër Kulturore për Korçën. atë çka ai 
shijoi vetë në athinë dhe paris gjatë viteve studentore, dëshironte ta përjetonin 
edhe bashkëqytetarët e tij. 

shansin e artë që iu krijua e shfrytëzoi pa u menduar dy herë. Vëllezërit 
e bashkëshortes ishin pronarë të kinema “Lluksit”, në qytetin e Korçës. ajo u 
përurua më 11 qershor 1926. Kjo kinema u ndërtua në bulevardin e shën Gjergjit, 
kishte tiparet dhe funksionin e kinemave të qyteteve të vogla, provinciale 
italiane. Kishte një sallë të vogël me ballkon, fasada kryesore ishte zbukuruar 
me 6 pilastra me kapitale kompozite, ndarë në pesë sipërfaqe vertikale, ku 
dalloheshin dy dritare dhe hyrja. 

në një moment, vëllezërit e gruas së pandeliut vendosën që ta shisnin 
kinemanë. i pari dhe i vetmi që u dha ofertën fituese ishte doktori. si ndërtesë 
ajo ndodhej në krah të shtëpisë ku jetonte familja Gliozheni. për ta bërë edhe më 
shumë funksionale, pandeliu lidhi ortakëri me familjen e pasur korçare, mano, 
të cilët sollën nga italia pajisjet moderne të kinemasë duke e kthyer në qendrën 
më të preferuar dhe më të frekuentuar kulturore dhe artistike të qytetit. 

në vitet e para pas çlirimit, regjimi totalitar i kohës disa herë e mëkatoi 
këtë monument kulture duke organizuar seanca gjyqësore, ku u dënuan me 
pushkatim njerëz të pafajshëm. atë që nuk “e deshi” edhe ajo sallë kinemaje. 
Derisa një ditë u shkrumbua nga flakët e një zjarri të madh...

e thamë më sipër që kinemaja ishte pranë shtëpisë së Gliozhenëve. Ky zjarr 
doemos do ta rrezikonte... mirëpo “alarmin” e jep odeta, vajza disamuajshe e 
doktor Koços, që nisi të qajë me të madhe dhe e mbytur në kollitje nga tymi i 
sapohyrë në mjediset e shtëpisë. menjëherë çohen nga gjumi të gjithë pjesëtarët 
e familjes dhe bëjnë gjithçka për të shuar zjarrin. në atë kohë, Koçoja ka qenë 
mjek ushtarak dhe kërkoi edhe ndihmën e forcave ushtarake, që mundësuan 
rritjen e efektshmërisë së zjarrfikësve. në këtë gjendje të tensionuar dhe ankthi, 
kur gjuhët e flakëve filluan t’i pushtojnë muret e shtëpisë, filloi nxjerrja e 
orendive dhe e mobileve për të shpëtuar sadopak prej tyre. në fund të këtij 
incidenti të rëndë, ishin shkatërruar shumë sende nga rrëmuja dhe kaosi i 
njerëzve. ndoshta aq dëm sa nuk do ta bënte edhe vetë zjarri... 

shtëpia e Gliozhenëve nuk u dogj!



miQësia e pashtershme e QemaLit

nuk i shterën miqtë dhe shokët doktor pandeliut, edhe pasi doli në pension. 
tashmë, jo më për këshillat dhe vizitat e tij mjekësore, por për t’i shprehur 
respektin dhe mirënjohjen për sakrificat dhe mirësitë e shumta që kishte bërë 
për ruajtjen e shëndetit të bashkëqytetarëve të tij. 

nëse të tjerët vinin në një nga ditët e javës, sipas mundësisë së kohës 
që do t’u krijohej, Qemali, njeriu i thjeshtë dhe fisnik, nuk i mungoi gati 
asnjë ditë...

Doktor pandeliu, vite më parë i kishte rikthyer qetësinë dhe lumturinë 
familjes së tij duke kuruar vajzën e tyre të vogël. prej vitesh ata përjetonin një 
periudhë ankthi dhe tmerri pasi nga e njëjta sëmundje kishin humbur fëmijën 
e parë... shumë të shqetësuar ishin edhe për fatin e vajzës së dytë, pasi deri 
në atë moment nuk kishin parë asnjë përmirësim në shëndetin e saj me gjithë 
vizitat dhe mjekimet e shumta që i kishin bërë. edhe atë mesditë, kur trokitën 
në klinikën private të doktor pandeliut, vajza qante me të madhe... me të shpejtë 
në krye të oborrit portën e hapi punëtorja e shtëpisë, edhe kjo jo më pak e 
shqetësuar për zhurmën që po krijonte ai fëmijë.

- Doktori është duke pushuar në këtë orë. nuk bën tani vizita...
pa shkëmbyer fjalë, dy prindërit që mezi mbanin ndër duar fëmijën e 

grindur nga dhimbjet, kthehen për nga shtëpia e tyre. Kur ende nuk i kishin 

shkuar rrugicës me kalldrëm në mes, doktor pandeliu, që kishte zbritur me të 
shpejtë, zgjati kokën te porta, u thirri dhe ua bëri me dorë...

Vizitoi vajzën, i dha një ilaç me pika duke i këshilluar prindërit që t’ia jepnin 
rregullisht dhe shpresoi se gjërat do të shkonin shumë mirë. shpresë që pas 
disa muajsh u bë realitet. rritej shëndetshëm fëmija, shtohej mirënjohja dhe 
miqësia. madje, nuk ndalej as mirësia...

Çdo mëngjes, Qemali, do t’i çonte doktorit zarzavate, perime dhe fruta të 
freskëta nga kopshti i tij. ashtu si ndanë bashkë shqetësimin, po bashkë do 
ta bënin edhe jetën... Gjithçka bëhej me shpirt dhe jo me detyrim. Dhe kjo ka 
shpjegim...

në ato vite të varfërisë së tejskajshme, me kushte të këqija jetese, me 
mungesën e informacionit shëndetësor dhe kulturë të pamjaftueshme higjieno-
sanitare - një mjek çmohej dhe shikohej nga masa e gjerë e njerëzve si i dërguar i 
perëndisë. maksimumin e këtij vlerësimi meritonte ta gëzonte doktor pandeliu, 
që ishte diplomuar në athinë, specializuar në paris dhe vendosi të shërbejë në 
Korçë. 

Dhe e gëzoi.



KartëmoneDha nJë miJë LeKëshe 
e inxhinierit rus

me fat pandushi, që fëmijërinë e tij e kaloi me gjysh pandeliun. ashtu 
si dhe kuptohet, kanë të njëjtin emër, paçka se te nipi shqiptimi është më 
përkëdhelës... 

Doktor pandeliu, kur ishte student në athinë, gjatë një aksidenti 
automobilistik, shpëtoi jetën, por... humbi veshkën. mungesë që e ka ndier 
gjatë gjithë jetës. në moshën e vonë atij iu shtuan edhe shqetësimet anësore, 
që ia shkaktonte sëmundja e diabetit. Gjithsesi, kur ishte fjala për mirësi ai 
nuk përtonte dhe i shërbente cilitdo që kishte nevojë për ndihmë mjekësore.

- një ditë, - kujton pandushi, - trokiti në portën tonë një inxhinier rus, 
i cili prej vitesh ndihmonte në zhvillimin e industrisë së lehtë. arsyeja e 
ardhjes ishte shëndetësore. Gjatë punës, në syrin e majtë i kishte ngecur një 
ashkël metalike duke i shkaktuar dhimbje dhe hemorragji. Gjyshi u tregua i 
gatshëm për ta mjekuar, edhe pse në atë periudhë shumicën e kohës e kalonte 
në shtrat.

më thirri mua që isha duke luajtur me shokët në oborr e, pasi ma hodhi 
dorën në qafë, më afroi nga vetja dhe më pëshpëriti:

“zbrit poshtë në klinikë. sapo hyn, në të majtë, hap sirtarin...” - më përshkroi 
hollësisht se çfarë pajisjesh duhet t’i sillja. 

menjëherë u ula në katin e parë, ku ishte klinika e gjyshit dhe pa u vonuar e 
u munduar e kreva porosinë e tij. mbaj mend se pasi ia hoqi ashklën nga syri, i 
hodhi edhe një ilaç me pika.

para se të ikte, inxhinieri rus i qetësuar nga dhimbjet dhe i kënaqur nga 
shërbimi, i zgjati një kartëmonedhë 1 000 lekëshe. Gjyshi nuk pranoi dhe ia 
shtyu dorën. atëherë rusi u kthye nga unë dhe ma la në dorë. mirëpo, gjyshi ma 
rrëmbeu menjëherë dhe ia ktheu përsëri inxhinierit rus. 

u ndanë me njëri-tjetrin duke u përqafuar dhe buzëqeshur, ndërkohë që 
unë e përcolla pacientin deri te porta në krye të oborrit...



DoKtori Që eDhe syzet i Kishte të fLorinJta...

atë vit kam qenë me pushime në Qafë shtamë, një vend klimaterik dhe 
shumë i bukur. Qëlloi që në atë kohë të vinte nga tirana edhe rita marko, një 
nga funksionarët e lartë të regjimit komunist që ishte nga Dishnica e Korçës.

Duke qenë se ishte një njeri me status të veçantë dhe i privilegjuar nga 
sistemi i kohës, Drejtoria e Kampit të pushimit, nisur nga fakti që unë isha 
mjek, më kërkoi që të kujdesesha edhe për cilësinë dhe sigurinë e ushqimit të 
tij. një pasdite rastisëm që të pushonim bashkërisht për disa minuta nën hijet 
e pishave.

- nga jeni ju doktor? - më pyeti rita.
menjëherë sa dëgjoi mbiemrin iu shtua kurioziteti dhe doli atje ku 

dëshironte.
- oh! Që ta dini ju, - iu drejtua shoqëruesve të vet, - ky djali është nipi i 

pandeli Gliozhenit, doktori që edhe syzet i kishte të florinjta. i artë ishte ai njeri, 
i kulturuar dhe i qytetëruar. Kur e shikoje, për një çast thoshe se patjetër ky 
është një borgjez... mirëpo, në fakt, njihej si mjeku i të varfërve. ai vërtet fitonte 
pará nga profesioni, por të varfërve nuk u merrte asnjë kacidhe... ata i vizitonte 
falas dhe kishte raste që edhe ilaçet ua jepte pa lekë. 

një nga ata kemi qenë edhe ne, një familje e varfër ekonomikisht, që nuk 
siguronim as të ardhurat minimale për të jetuar. Kujtoj se mes asaj skamjeje 

na u sëmur vëllai. Kishim dëgjuar për aftësinë dhe mirësinë e Doktor pandeliut 
ndaj me shumë shpresë ikëm te klinika e tij private. për një kohë të gjatë ai u 
ekzaminua dhe u ndoq sistematikisht deri në përmirësimin e plotë të shëndetit 
të tij. Doktor pandeli Gliozheni na e shpëtoi vëllanë dhe nuk pranoi të merrte 
nga ne asnjë lek, kur ne ishim gati t’i falnim edhe shpirtin për gjithçka ai bëri 
me përkushtim dhe fisnikëri.



mjeKËSiA - SFidË jeTe 
PËr Koço gliozhenin 

Ëndërr fëmijërie, bast prindëror, 
pasion profesional dhe mision atdhetar!

Koço gliozheni ka lindur më 27 korrik 1913 në qytetin e 
Korçës. Pra, këtë vit do të festonte plot 106-vjetorin e lindjes. 
Shkrimi i këtij libri do të ishte më i lehtë për ne nëse do të 
jetonte, pasi do të bashkëbisedonim dhe do të shteronim 
gjithçka nga jeta e tij. 

një ish-studenti i tij, që e ka njohur nga afër, na e shuan 
edhe këtë merak, pasi edhe nëse do ta takonim nuk do të kishim 
më shumë “miell” sa kemi sot... Profesori nuk fliste për veten. 
ishte modest! Atë që kishte bërë, thjesht e konsideronte punë 
të detyruar dhe krejt të zakonshme, ashtu si çdo njeri tjetër në 
frontin ku do ta rreshtonte profesioni.

i “lodha” fëmijët e doktorit, sidomos orionin, duke shpresuar 
se në katet e asaj biblioteke, e lartë sa vetë muri, por dhe e 
gjerë, mund të gjenin ndonjë ditar të tij. Veç buzëqeshjes së 
tyre, asgjë më shumë si përgjigje... 

Kush tjetër më shumë se Koço gliozheni do të kishte motiv 
dhe frymëzim për të hedhur në letër atë jetë të pasur, që më 
shumë se ditar personal është vetë historia e lindjes dhe e rritjes 
së shërbimit obstetrik-gjinekologjik të Shqipërisë?!

Për të kryer këtë shërbesë të vyer, që aq shumë e dëshironim, e 
ka penguar jo vetëm modestia, por edhe pamundësia. mësojmë 
se profesori ka dalë në pension rreth moshës 76-vjeçare. 
Fizikisht u detyrua ta pranonte këtë ndarje me maternitetin, 
sepse mendërisht dhe shpirtërisht jetonte atje... nuk e kishte 
të lehtë. 

në atë institucion ai kaloi kohën më të madhe të jetës së tij, 
gati 40 vjet punë. disa herë e ndërroi shtëpinë për më mirë, 
vendin e punës asnjëherë! Paçka se i ofruan detyra e poste 
shtetërore edhe më të mira. Atë profesion Koço gliozheni e 
kishte ëndërr fëmijërie, bast prindëror, pasion profesional dhe 
mision atdhetar!

në fëmijërinë e tij Koço, bashkë me dashurinë për të atin, ka 
ushqyer edhe ndjesinë për profesionin e mjekut. Pandeliu me 
atë qytetari të lindur, në çdo hap e fjalë tërhiqte vëmendjen për 
edukatë në sjellje dhe kulturë në komunikim. në familje, në 
punë dhe në shoqëri ai të imponohej me atë imazh të përsosur, 
si në formë dhe në përmbajtje. Të qenët mjek, doemos do 
t’ia shumëfishonte hijeshinë dhe madhështinë e peshës që 
kishte fjala e tij. Për Koçon fëmijë, kjo shëmbëlltyrë e të atit 
e lumturonte deri në magjepsje. Atë pasion dhe përkushtim 
tregonte edhe ai për mësimet. edhe i ati kënaqej nga rezultatet 
e larta në mësime, që shoqëroheshin me fjalë lavdëruese në 
shkollë, familje dhe shoqëri. 

Shkëlqeu në liceun Francez të Korçës, një shkollë e mesme 
që financohej nga qeveria shqiptare, por përhapte kulturën 

Koço Gliozheni gjatë udhëtimit me vapor për në Athinë.

franceze dhe vlerat europiane. një shkollë laike, ku të gjitha 
lëndët ishin në gjuhën frënge me përjashtim të gjuhës shqipe.

Po të ishte për Pandeli gliozhenin, do të dëshironte që të 
gjithë fëmijët e tij të diplomoheshin për mjekësi. mirëpo, niko, 
djali i madh, e dëshpëroi pak që nuk i përballoi dot “tekat” e 
mjekësisë, kështu i ndërpreu studimet dhe vazhdoi për drejtësi.

Vërtet nuk i shmangej detyrimit prindëror për ta mbështetur 
financiarisht, por edhe ato të holla nuk i kishte me shumicë 
pasi me punë i siguronte, ndaj duhej të bindej para se t’i jepte 
dakortësinë.

- djalë, vëri gishtin kokës se mjekësia është e vështirë. janë 
shumë vite shkollë dhe ka shpenzime...

- Baba, unë nuk vazhdoj tjetër degë, veç mjekësisë. Të jap 
fjalën se do të mësoj!

me mirëkuptim të plotë dhe me besim të patundur Pandeli 
gliozheni e uli të birin në startin e garës duke e regjistruar 
në Fakultetin e mjekësisë të universitetit të Athinës. Për një 
periudhë gjashtëvjeçare, 1933-1939, ai mbaron studimet e 
larta si mjek i përgjithshëm dhe specializohet për Kirurgji 
dhe obstetrikë-gjinekologji. diplomohet me rezultate të 
shkëlqyera dhe dekanati i propozon të punojë në një nga spitalet 
më të njohura të Athinës.

- unë nuk bëhem haram i babit tim! ndaj do të kthehem në 
Korçë dhe do të punoj me tim atë. 

Kjo ishte ndjesia pas asaj oferte dhe pa humbur kohë niset 
drejt vendlindjes. emocionues dhe i paharruar mbeti për Koçon 
ai moment kur u përball me të atin, i cili para se ta përqafonte 
të birin... puthi diplomën! 


